
তথ্যবিবরণী                                                                                                            নম্বর:  ৩৫৭
গোলাপগঞ্জ উপজেলা চেয়ারম্যান অ্যাডভোকেট ইকবাল চৌধুরীর মৃত্যুতে পররাষ্ট্রমন্ত্রীর শোক
ঢাকা, ১৬ মাঘ (৩০ জানুয়ারি):  
সিলেটের গোলাপগঞ্জ উপজেলা পরিষদের চেয়ারম্যান, উপজেলা আওয়ামী লীগের সভাপতি, নর্থ ইস্ট ইউনিভার্সিটির চেয়ারম্যান ও ন্যাশনাল হার্ট ফাউন্ডেশন সিলেটের সিনিয়র ভাইস প্রেসিডেন্ট অ্যাডভোকেট ইকবাল আহমদ চৌধুরীর মৃত্যুতে গভীর শোক ও দুঃখ প্রকাশ করেছেন পররাষ্ট্রমন্ত্রী ড. এ কে আব্দুল মোমেন।
আজ এক শোকবার্তায় মন্ত্রী বলেন, মরহুম ইকবাল আহমদ চৌধুরী একজন দেশপ্রেমিক, শিক্ষানুরাগী ও নিবেদিতপ্রাণ সমাজসেবক ছিলেন। তিনি বিশ্ববিদ্যালয়, মেডিকেল কলেজসহ অনেক শিক্ষা প্রতিষ্ঠান স্থাপনে গুরুত্বপূর্ণ অবদান রেখে গেছেন। গোলাপগঞ্জবাসীর কল্যাণে ইকবাল চৌধুরীর অবদান এলাকাবাসী কৃতজ্ঞতার সাথে স্মরণ করবে। 
ড. এ কে আব্দুল মোমেন মরহুমের রুহের মাগফিরাত কামনা করেন এবং শোকসন্তপ্ত পরিবারের প্রতি গভীর সমবেদনা জানান।
উল্লেখ্য, ইকবাল আহমদ চৌধুরী গতরাতে সিলেটের একটি হাসপাতালে চিকিৎসাধীন অবস্থায় মৃত্যুবরণ করেন।  তিনি দীর্ঘদিন ধরে বার্ধক্যজনিত ও বিভিন্ন রোগে ভুগছিলেন। 

#
মোহসিন/নাইচ/রফিকুল/সেলিম/২০২২/২১.৩০ ঘণ্টা
তথ্যবিবরণী










নম্বর: ৩৫৬
উন্নয়ন কর্মকাণ্ড সুষ্ঠুভাবে বাস্তবায়ন করতে হবে
                                -- সমাজকল্যাণ মন্ত্রী
ঢাকা, ১৬ মাঘ (৩০ জানুয়ারি):

সমাজকল্যাণ মন্ত্রী নুরুজ্জামান আহমেদ বলেছেন, এ সরকারের সময় রেকর্ড সংখ্যক উন্নয়ন কর্মকাণ্ড চলমান রয়েছে। এ সকল কর্মকাণ্ড সুষ্ঠুভাবে বাস্তবায়ন করতে হবে। 

মন্ত্রী আজ উপজেলা প্রশাসন কালীগঞ্জ, লালমনিরহাট আয়োজিত বিভিন্ন উন্নয়ন প্রকল্পের উদ্বোধন উপলক্ষ্যে আয়োজিত অনুষ্ঠানে ভার্চুয়ালি যোগ দিয়ে প্রধান অতিথির বক্তব্যে এসব কথা বলেন। 
মন্ত্রী এ সরকারের সময় জীবনযাত্রার ব্যয়ের সাথে সামঞ্জস্য রেখে সরকারি কর্মচারীদের বেতন বৃদ্ধির বিষয় উল্লেখ করে বলেন, প্রধানমন্ত্রী শেখ হাসিনা বেতন-ভাতা শতভাগের উপরে বৃদ্ধি করেছেন, বিনিময়ে কর্মকর্তা-কর্মচারীরা সততা ও নিষ্ঠার সাথে জনগণের সেবা করে যাবেন বলে তিনি আশা প্রকাশ করেন।
দেশে চলমান বিভিন্ন মেগা প্রকল্পের সাফল্য তুলে ধরে মন্ত্রী বলেন, জনগণের জন্য যত ধরনের উন্নয়ন প্রকল্প বাস্তবায়িত হবে সেগুলো যেন সুষ্ঠুভাবে সম্পন্ন হয় সে বিষয়ে সংশ্লিষ্ট সবাইকে আন্তরিক থাকতে হবে।
কালীগঞ্জ উপজেলা নির্বাহী কর্মকর্তা আব্দুল মান্নানের সভাপতিত্বে উপজেলা আওয়ামী লীগের নেতৃবৃন্দ ও বিভিন্ন দপ্তরের কর্মকর্তাগণ অনুষ্ঠানে উপস্থিত ছিলেন।
পরে মন্ত্রী ১ কোটি একষট্টি লাখ তেইশ হাজার টাকা ব্যয়ে ১২ জন অসচ্ছল বীর মুক্তিযোদ্ধাদের পাকা ঘর নির্মাণ, ৩ কোটি ৫ লাখ টাকা ব্যয়ে কালীগঞ্জ উপজেলার চারটি স্থানে ব্রিজ নির্মাণ ও কালীগঞ্জ উপজেলার মহুবরের বাড়ি হইতে দক্ষিণ ঘনোশ্যাম পর্যন্ত প্রায় ৬৪ লাখ টাকা ব্যয়ে ১ কিলোমিটার রাস্তা নির্মাণসহ বিভিন্ন প্রকল্পের উদ্বোধন করেন।
#
 জাকির/নাইচ/রাহাত/মোশারফ/রফিকুল/সেলিম/২০২২/২০.০০ ঘণ্টা

তথ্যবিবরণী                                                                                                                নম্বর: ৩৫৫
সেচ মৌসুমে নিরবচ্ছিন্ন বিদ্যুৎ সরবরাহ নিশ্চিত করা হবে 

                                                --বিদ্যুৎ প্রতিমন্ত্রী
ঢাকা, ১৬ মাঘ (৩০ জানুয়ারি) :  
বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, সেচ মৌসুমে নিরবচ্ছিন্ন বিদ্যুৎ সরবরাহ নিশ্চিত করা হবে। বিদ্যুৎ বিভাগ, জ্বালানি বিভাগ ও অন্যান্য সংশ্লিষ্ট সংস্থার মধ্যে সমন্বয় বৃদ্ধি করে গ্যাস ও জ্বালানি তেলের যোগান অব্যাহত রাখা হবে। সুষ্ঠুভাবে লোড ব্যবস্থাপনা করা হবে। 

প্রতিমন্ত্রী আজ অনলাইনে সেচ মৌসুমে নিরবচ্ছিন্ন বিদ্যুৎ সরবরাহ সংক্রান্ত আন্তঃমন্ত্রণালয় সভায় সভাপতির বক্তব্যে এসব কথা বলেন। তিনি বলেন, বিদ্যুতের চাহিদা উত্তরোত্তর বৃদ্ধি পাচ্ছে। সেচ মৌসুমে এ চাহিদা আরো বাড়ে। চাহিদা যতই বাড়ুক নিরবচ্ছিন্নভাবে বিদ্যুৎ সরবরাহ নিশ্চিত করতে হবে। এ সময় বাংলাদেশ বিদ্যুৎ উন্নয়ন বোর্ডের চাহিদা মতো প্রাকৃতিক গ্যাস এবং জ্বালানি তেল সরবরাহের জন্য সংশ্লিষ্টদের নির্দেশ প্রদান করা হয়।
প্রতি বছর ফেব্রুয়ারি মাস হতে সেচ মৌসুম শুরু হয় যা ৩১ মে পর্যন্ত চালু থাকে। উল্লেখ্য, গত সেচ মৌসুমে মে মাসে বিদ্যুতের সর্বোচ্চ চাহিদা ছিল ১৪ হাজার ৯৭ মেগাওয়াট। চলতি সেচ মৌসুমে বিদ্যুতের সম্ভাব্য চাহিদা ১৫ হাজার ৫০০ মেগাওয়াট। শুধু সেচের জন্য ২০২১ সালে বিদ্যুৎ লেগেছে ২ হাজার ৩১৫ মেগাওয়াট যা ২০২২ সালের জন্য প্রাক্কলন করা হয়েছে ২ হাজার ৩৭৫ মেগাওয়াট। 

আন্তঃমন্ত্রণালয় সভায় চলতি সেচ মৌসুমে বিদ্যুৎ উৎপাদন বৃদ্ধির জন্য গ্যাস, ফার্নেস অয়েল ও ডিজেল সরবরাহ বৃদ্ধি করা এবং চালু গ্যাসভিত্তিক বিদ্যুৎ কেন্দ্রসমূহে অগ্রাধিকারভিত্তিতে গ্যাস সরবরাহ করার বিষয়ে সিদ্ধান্ত গৃহীত হয়। রেলপথ মন্ত্রণালয়, সড়ক পরিবহন ও মহাসড়ক বিভাগ, বিআইডব্লিউটিসি, বিআইডব্লিউটিএ ও বিপিসি'র সংশ্লিষ্ট কর্মকর্তাদের সাথে বাংলাদেশ বিদ্যুৎ উন্নয়ন বোর্ড (পিডিবি) সমন্বয় করে জ্বালানি পরিবহন নিশ্চিত করা, বাংলাদেশ পেট্রোলিয়াম কর্পোরেশন (বিপিসি), পেট্রোবাংলা ও বড়পুকুরিয়া কোল মাইনিং কোম্পানির সাথে যোগাযোগ করে বিদ্যুৎ উৎপাদন কেন্দ্রসমূহে জ্বালানি তেল, গ্যাস এবং কয়লার সুষ্ঠু সরবরাহ নিশ্চিত করার জন্য সভায় নির্দেশনা প্রদান করা হয়।  

এছাড়া সেচ পাম্পে নিরবচ্ছিন্ন বিদ্যুৎ সরবরাহ নিশ্চিত করার জন্য গ্রিড উপকেন্দ্র, সঞ্চালন লাইন, বিতরণ লাইন ও উপকেন্দ্রসমূহ সংরক্ষণ ও মেরামত কাজ জরুরি ভিত্তিতে সম্পন্ন করা, ওভারলোডেড সাবস্টেশনসমূহ ও সঞ্চালন লাইন আপগ্রেডেশনের কাজ দ্রুততম সময়ের মধ্যে সম্পন্ন করা, সেচ মৌসুমে লাইভ মনিটরিংয়ের ব্যবস্থা করা, নিরবচ্ছিন্ন বিদ্যুৎ সরবরাহ তদারকির জন্য মনিটরিং কমিটি গঠন করা ইত্যাদি বিষয়ে সভায় আলোচনা করা হয়। আলোচনাকালে বিপিসি, পেট্রোবাংলা, জননিরাপত্তা বিভাগ, জ্বালানি বিভাগ, নৌ পরিবহন মন্ত্রণালয়, তথ্য ও সম্প্রচার মন্ত্রণালয়, কৃষি মন্ত্রণালয়, বিআইডব্লিউটিসি তাদের গৃহীত পদক্ষেপ তুলে ধরে।  
ভার্চুয়াল এই আন্তঃমন্ত্রণালয় সমন্বয় সভায় অন্যান্যের মাঝে বিদ্যুৎ সচিব মোঃ হাবিবুর রহমান, বাংলাদেশ বিদ্যুৎ উন্নয়ন বোর্ড (পিডিবি)-এর চেয়ারম্যান প্রকৌশলী বেলায়েত হোসেন, বাংলাদেশ পল্লী বিদ্যুতায়ন বোর্ড (আরইবি)-এর চেয়ারম্যান মোহাঃ সেলিম উদ্দিন, পেট্রোবাংলার চেয়ারম্যান নাজমুল আহসান ও পাওয়ার সেলের মহাপরিচালক মোহাম্মদ হোসাইন সংযুক্ত থেকে বক্তব্য রাখেন। 

#
আসলাম/রাহাত/মোশারফ/আব্বাস/২০২২/২০১৬ ঘণ্টা 

তথ্যবিবরণী










নম্বর: ৩৫৪
মুজিববর্ষ উদ্‌যাপন জাতীয় বাস্তবায়ন কমিটির ১৩তম সমন্বয় সভা অনুষ্ঠিত
ঢাকা, ১৬ মাঘ (৩০ জানুয়ারি):

জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটির আয়োজনে আজ সকালে কমিটির ১৩তম সমন্বয় সভা অনুষ্ঠিত হয়। ভার্চুয়ালি আয়োজিত এ সমন্বয় সভায় সভাপতিত্ব করেন সাবেক অর্থমন্ত্রী এবং জন্মশতবার্ষিকী উদ্‌যাপনের জন্য প্রকাশনা ও সাহিত্য উপকমিটির আহ্বায়ক আবুল মাল আবদুল মুহিত। জাতীয় বাস্তবায়ন কমিটির কার্যক্রম ও মেয়াদবৃদ্ধি, কমিটি কর্তৃক প্রকাশিত স্মারক গ্রন্থসমূহের প্রকাশনা উৎসবসহ বিভিন্ন অনুষ্ঠান আয়োজন ও কার্যক্রম বাস্তবায়ন বিষয়ে আলোচনা ও সিদ্ধান্ত গ্রহণের জন্য এ সমন্বয় সভার আয়োজন করা হয়।
সভার শুরুতেই, জাতীয় বাস্তবায়ন কমিটির মেয়াদ ৩১ মার্চ পর্যন্ত বৃদ্ধি করায় জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটির পক্ষ থেকে প্রধানমন্ত্রী শেখ হাসিনাকে ধন্যবাদ জানানো হয়। বাস্তবায়ন কমিটির বিভিন্ন প্রকাশনা উৎসব আয়োজনসহ বিভিন্ন অনুষ্ঠান আয়োজন, কমিটির আর্থিক বিষয় নিষ্পন্ন ও বিভিন্ন দাপ্তরিক কাজ সম্পন্নের জন্য এ মেয়াদ বৃদ্ধি করা হয়েছে বলে কমিটির প্রধান সমন্বয়ক ড. কামাল আবদুল নাসের চৌধুরী সবাইকে অবহিত করেন। সভায় গত সভার কার্যবিবরণী অনুমোদনের পর বাস্তবায়ন কমিটির সভাপতি জাতীয় অধ্যাপক ড. রফিকুল ইসলামের মৃত্যুতে একটি শোক প্রস্তাব অনুমোদন করা হয়। জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটির সভাপতি হিসেবে ড. রফিকুল ইসলামের অবদানকে গভীর শ্রদ্ধা ও কৃতজ্ঞতার সাথে স্মরণ করা হয়।  

সভায় প্রধান সমন্বয়ক জানান, গত ১২তম সভার  পরবর্তী সময়ে ‘মহাবিজয়ের মহানায়ক প্রতিপাদ্যে’ ১৬-১৭ ডিসেম্বর জাতীয় সংসদ ভবনের দক্ষিণ প্লাজায় দু’দিনব্যাপী অনুষ্ঠানমালা আয়োজনসহ দু’টি স্মারকগ্রন্থের মোড়ক উন্মোচন, ৬৪ জেলায় বইমেলা আয়োজন ও বিভিন্ন দিবস উপলক্ষ্যে পোস্টার প্রকাশ করা হয় এবং ১০ই জানুয়ারি বাংলাদেশ টেলিভিশন মিলনায়তনে বঙ্গবন্ধুর স্বদেশ প্রত্যাবর্তন দিবস উপলক্ষ্যে ‘মুক্ত স্বদেশে জাতির পিতা’ শীর্ষক অনুষ্ঠানটি সরাসরি সম্প্রচারের মাধ্যমে দেশে বিদেশে প্রচারিত হয় বলে তিনি উল্লেখ করেন। এছাড়া, সভায় মুজিববর্ষ উপলক্ষ্যে বাস্তবায়ন কমিটির দু’বছরের কার্যক্রমের প্রতিবেদন প্রকাশ, অমর একুশে বইমেলায় অংশগ্রহণ এবং বাস্তবায়ন কমিটির কয়েকটি প্রকাশনা উৎসব আয়োজন, বঙ্গবন্ধু স্কলার এবং বঙ্গবন্ধু কুইজের চূড়ান্ত বিজয়ীদের মধ্যে পুরস্কার বিতরণ অনুষ্ঠান আয়োজনসহ বিভিন্ন বিষয়ের ওপর আলোচনা ও সিদ্ধান্ত গ্রহণ করা হয়।
সভায় ভার্চুয়ালি অংশগ্রহণ করেন কমিটির সদস্যবৃন্দ। অনুষ্ঠানে অন্যান্যের মধ্যে উপস্থিত ছিলেন শিক্ষামন্ত্রী ডা. দীপু মনি, পররাষ্ট্র মন্ত্রী ড. এ কে আব্দুল মোমেন, বস্ত্র ও পাট মন্ত্রী গোলাম দস্তগীর গাজী, বিজ্ঞান ও প্রযুক্তি মন্ত্রী ইয়াফেস ওসমান, সংস্কৃতি বিষয়ক প্রতিমন্ত্রী কে এম খালিদ, যুব ও ক্রীড়া প্রতিমন্ত্রী মোঃ জাহিদ হাসান রাসেল, প্রাথমিক ও গণশিক্ষা প্রতিমন্ত্রী মোঃ জাকির হোসেন, পররাষ্ট্র প্রতিমন্ত্রী মোঃ শাহরিয়ার আলম, তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক, জনপ্রশাসন প্রতিমন্ত্রী ফরহাদ হোসেন, শিক্ষা উপমন্ত্রী মহিবুল হাসান চৌধুরী, তথ্য ও সম্প্রচার মন্ত্রণালয়ের সচিব মোঃ মকবুল হোসেন, মহিলা ও শিশু বিষয়ক মন্ত্রণালয়ের সচিব ড. মুঃ আনোয়ার হোসেন হাওলাদার, যুব ও ক্রীড়া মন্ত্রণালয়ের সচিব মেজবাহ উদ্দিন, জাতীয় বাস্তবায়ন কমিটির সংস্কৃতি বিষয়ক উপকমিটির আহ্বায়ক আসাদুজ্জামান নূর এমপি, জাতীয় বাস্তবায়ন কমিটির চলচ্চিত্র ও তথ্যচিত্র উপকমিটির আহ্বায়ক সৈয়দ হাসান ইমাম, যুবলীগের চেয়ারম্যান শেখ ফজলে শামস পরশ, জাতির পিতা বঙ্গবন্ধু শেখ মুজিবুর রহমানের স্মৃতি জাদুঘরের প্রধান নির্বাহী কর্মকর্তা বেগম মাসুরা হোসেনসহ গণপূর্ত অধিদপ্তরের প্রধান প্রকৌশলী মোহাম্মদ শামীম আখতার, বাংলা একাডেমির মহাপরিচালক মোহাম্মদ নূরুল হুদা, শিল্পকলা একাডেমির মহাপরিচালক লিয়াকত আলী লাকী, বিশিষ্ট কবি ও লেখক আনিসুল হক, গোপালগঞ্জ জেলা প্রশাসক শাহিদা সুলতানা, বাস্তবায়ন কমিটির অন্যান্য সদস্য এবং জাতীয় বাস্তবায়ন কমিটির ঊর্ধ্বতন কর্মকর্তাবৃন্দ।
#

 নাসরীন/নাইচ/রাহাত/মোশারফ/রফিকুল/সেলিম/২০২২/১৯.৪০ ঘণ্টা
তথ্যবিবরণী                                                                                                              নম্বর: ৩৫৩
নৌযান নির্মাণে বাংলাদেশের সক্ষমতা বহুগুণ বৃদ্ধি পেয়েছে

                                           ---নৌ-পরিবহন প্রতিমন্ত্রী

মুন্সিগঞ্জ, ১৬ মাঘ (৩০ জানুয়ারি) :  
নৌ-পরিবহন প্রতিমন্ত্রী খালিদ মাহ্‌মুদ চৌধুরী বলেছেন, জাতির পিতা বঙ্গবন্ধু শেখ মুজিবুর রহমান প্রতিষ্ঠিত বাংলাদেশ অভ্যন্তরীণ নৌ-পরিবহন কর্পোরেশন ফেরি ও জাহাজ চলাচলের মাধ্যমে দেশের মানুষের জন্য সেবা প্রদান করে যাচ্ছে, আগামীতে এ সেবার মান আরও বাড়বে। তিনি বলেন, এক সময় এ ধরনের নৌযান বিপুল পরিমাণ বৈদেশিক মুদ্রা ব্যয় করে বিদেশ থেকে আমদানি করতে হতো, এখন বাংলাদেশ নিজেই এ সকল নৌযান নির্মাণ করছে। এতে বোঝা যায় বাংলাদেশের সক্ষমতা বহুগুণ বৃদ্ধি পেয়েছে। এতে একদিকে যেমন দেশের অভ্যন্তরীণ চাহিদা পূরণ হচ্ছে, একই সাথে নৌযান বিদেশে রপ্তানিও করা হচ্ছে।

নৌ-পরিবহন প্রতিমন্ত্রী আজ মুন্সিগঞ্জ জেলার গজারিয়ায় বাংলাদেশ অভ্যন্তরীণ নৌ-পরিবহন কর্পোরেশনের সদ্য নির্মিত বিআইডব্লিউটিসি ‘সাফা’ এবং ‘মারোয়া’ নামে দু’টি তৈলবাহী নৌযান এবং একটি ফ্লোটিং ওয়ার্কশপের উদ্বোধন অনুষ্ঠানে প্রধান অতিথির বক্তৃতায় এসব কথা বলেন।

নৌ-পরিবহন প্রতিমন্ত্রী এ সময় জানান, নদীগুলোর নাব্যতা ঠিক রাখতে বাংলাদেশ ইতোমধ্যে বেশকিছু ড্রেজার সংগ্রহ করেছে, আরো ৩৫টি ড্রেজার সংগ্রহের প্রচেষ্টা অব্যাহত রয়েছে। পার্শ্ববর্তী দেশগুলোর সাথে বাংলাদেশের নৌবাণিজ্য অব্যাহত আছে, আগামীতে এ বাণিজ্য আরও বাড়বে।  প্রতিমন্ত্রী বলেন, নদীগুলোর দূষণ রোধে সরকার বিশেষ উদ্যোগ গ্রহণ করেছে। অবৈধ দখলদারদের হাত থেকে নদী উদ্ধার করার কাজ অব্যাহত রয়েছে। তিনি বলেন, দখলদাররা যতই শক্তিশালী হোক সরকার এগুলো দখলমুক্ত করবে। প্রতিমন্ত্রী যে সকল ব্যবসায়ীর বিরুদ্ধে নদী দখলের অভিযোগ উঠেছে তাদের এ ধরনের কাজ থেকে বিরত থাকার আহ্বান জানান।

উল্লেখ্য, বিআইডব্লিউটিসি’র নিজস্ব অর্থায়নে ২৪ কোটি ১৬ লাখ ৩৭ হাজার টাকা ব্যয়ে উল্লিখিত দু’টি  তেলবাহী নৌযান এবং একটি ফ্লোটিং ওয়ার্কশপ নির্মাণ করা হয়।

বিআইডব্লিউটিসি এর চেয়ারম্যান (অতিরিক্ত সচিব) আহসান শামীম আল রাজী এর সভাপতিত্বে অনুষ্ঠানে বিশেষ অতিথির বক্তব্য রাখেন নৌপরিহন মন্ত্রণালয়ের অতিরিক্ত সচিব সুলতান আব্দুল হামিদ, নৌপরিবহন অধিদপ্তরের মহাপরিচালক কমডোর আবু জাফর মোঃ জালাল উদ্দিন, বিআইডব্লিউটিএ এর চেয়ারম্যান ইঞ্জিনিয়ার মোহাম্মদ আমিনুল ইসলাম। 
#

বকসী/রাহাত/মোশারফ/আব্বাস/২০২২/১৯৫৭ ঘণ্টা 

তথ্যবিবরণী                                                                                                              নম্বর: ৩৫২
পানি ও পয়ঃনিষ্কাশন সমস্যা নিরসনে সিলেট ওয়াসা প্রতিষ্ঠা করা হবে
                                                         ---স্থানীয় সরকার মন্ত্রী
ঢাকা, ১৬ মাঘ (৩০ জানুয়ারি) :   
সিলেট মহানগরীতে পানি ও পয়ঃনিষ্কাশন সমস্যা নিরসনে খুব শীঘ্রই সিলেট ওয়াসা প্রতিষ্ঠা করা হবে বলে জানিয়েছেন স্থানীয় সরকার মন্ত্রী মোঃ তাজুল ইসলাম।
আজ অনলাইনে সিলেট সিটি কর্পোরেশন এলাকায় পানি সরবরাহ ও পয়ঃনিষ্কাশন কর্তৃপক্ষ (সিলেট ওয়াসা) গঠনের কার্যক্রম গ্রহণ বিষয়ক পরামর্শ সভায় সভাপতির বক্তব্যে মন্ত্রী একথা জানান।
স্থানীয় সরকার মন্ত্রী বলেন, সিলেট শহর দেশের অন্যতম গুরুত্বপূর্ণ শহর। এ মহানগরীর জনগণের জন্য পরিবেশবান্ধব, টেকসই ও গণমুখী সুপেয় পানি সরবরাহ এবং স্বাস্থ্যসম্মত পয়ঃনিষ্কাশন ব্যবস্থা গড়ে তোলা প্রয়োজন।
মোঃ তাজুল ইসলাম জানান, সিলেট মহানগরীতে পানি সরবরাহ ও পয়ঃনিষ্কাশন কর্তৃপক্ষ (সিলেট ওয়াসা) গঠনের জন্য প্রাথমিক পদক্ষেপ হিসেবে গেজেট নোটিফিকেশন জারি, অর্গানোগ্রাম, চাকুরি বিধিমালা প্রণয়নসহ অন্যান্য কার্যক্রম দ্রুত গ্রহণের জন্য সংশ্লিষ্ট মন্ত্রণালয়/বিভাগ, দপ্তর ও সংস্থাকে সভায় প্রয়োজনীয় নির্দেশনা প্রদান করা হয়েছে। খুব দ্রুতই সিলেট ওয়াসা প্রতিষ্ঠা করা সম্ভব হবে বলে এ সময় আশাবাদ ব্যক্ত করেন মন্ত্রী।
শহর ও গ্রাম অঞ্চলে সুপেয় পানি সরবরাহ ব্যবস্থাপনা উন্নয়নে বাস্তবমুখী টেকসই প্রকল্প গ্রহণ ও বাস্তবায়নের মাধ্যমে সামগ্রিক পরিবেশ রক্ষায় তাঁর মন্ত্রণালয় নিরলসভাবে কাজ করে যাচ্ছে উল্লেখ করে স্থানীয় সরকার মন্ত্রী বলেন, সরকার ভূ-গর্ভস্থ উৎসের উপর নির্ভরশীলতা হ্রাস করে ভূ-উপরিস্থ পানি ব্যবহারের উপর অধিক গুরুত্ব আরোপ করেছে। এ লক্ষ্যে শহর অঞ্চলের পাশাপাশি গ্রাম অঞ্চলে নদ-নদীর পানি ব্যবহার, পুকুর খনন, রেইন ওয়াটার হার্ভেস্টিংয়ের মাধ্যমে ভূ-উপরিস্থ পানি ব্যবহার বৃদ্ধির নানামুখী পদক্ষেপ গ্রহণ করা হয়েছে। মন্ত্রী বলেন, এসডিজি অনুযায়ী ২০৩০ সালের মধ্যে ৭০ শতাংশ সারফেস ওয়াটার নিশ্চিত করার কথা বলা হয়েছে। বাংলাদেশ এ সময়ের আগেই লক্ষ্যমাত্রা অর্জন করবে।  

পররাষ্ট্রমন্ত্রী ড. এ কে আব্দুল মোমেন সভায় অংশ নিয়ে জানান, সিলেটে আগের তুলনায় জনসংখ্যা বহুগুণ বৃদ্ধি পেয়েছে। তাই এখানে একটি ওয়াসা প্রতিষ্ঠা করা জরুরি হয়ে পড়েছিলো। এ উপলব্ধি থেকে সিলেট ওয়াসা প্রতিষ্ঠার উদ্যোগ নেয়ায় তিনি স্থানীয় সরকার মন্ত্রীকে ধন্যবাদ জানান এবং দ্রুত বাস্তবায়নে সব ধরনের সহযোগিতা প্রদানের প্রতিশ্রুতি ব্যক্ত করেন।
সভায় স্থানীয় সরকার বিভাগের সিনিয়র সচিব হেলালুদ্দীন আহমদ, সিলেট সিটি কর্পোরেশনের মেয়র আরিফুল হক চৌধুরী এবং সংশ্লিষ্ট মন্ত্রণালয়ের ঊর্ধ্বতন কর্মকর্তাবৃন্দ অংশ নেন।
#

হায়দার/রাহাত/মোশারফ/আব্বাস/২০২২/১৮৪২ ঘণ্টা 

তথ্যবিবরণী                                                                                                              নম্বর: ৩৫১
কোভিড-১৯ সংক্রান্ত সর্বশেষ প্রতিবেদন 

ঢাকা, ১৬ মাঘ (৩০ জানুয়ারি) :   
            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল শনিবার সকাল ৮টা থেকে রবিবার সকাল ৮টা পর্যন্ত ২৪ ঘণ্টায় দেশে ১২ হাজার ১৮৩ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ২৮ দশমিক ৩৩ শতাংশ। এ সময় ৪৩ হাজার ৬ জনের নমুনা পরীক্ষা করা হয়েছে।

গত ২৪ ঘণ্টায় মারা গেছেন ৩৪ জন। এ পর্যন্ত ২৮ হাজার ৩৬৩ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৬৫ হাজার ৬৪৫ জন।

#

কবীর/রাহাত/মোশারফ/আব্বাস/২০২২/১৭০০ ঘণ্টা

তথ্যবিবরণী                                                                                                                             নম্বর : ৩৫০ 

ভ্রাম্যমাণ মানুষদের জনসনের টিকা দেয়া হবে

                                         -স্বাস্থ্যমন্ত্রী
ঢাকা, ১৬ মাঘ (৩০ জানুয়ারি) :  
স্বাস্থ্য ও পরিবার কল্যাণ মন্ত্রী জাহিদ মালেক বলেছেন, দেশের সব মানুষকে টিকা দানে প্রধানমন্ত্রী শেখ হাসিনার প্রতিশ্রুতি পূরণে সরকার কাজ করে যাচ্ছে। ইতোমধ্যে ৯ কোটি ৭০ লক্ষ মানুষকে ১ম ডোজ এবং সাড়ে ৬ কোটি মানুষকে ২য় ডোজ ভ্যাকসিন দেয়া হয়েছে বস্তিতে গিয়েও আমরা ভ্যাকসিন দিয়েছি। স্কুল-কলেজের শিক্ষার্থীদের স্কুলে স্কুলে গিয়ে আমরা ভ্যাকসিন দিয়েছি। কিন্তু এরপরও আমাদের লক্ষ্যমাত্রা পূরণে প্রায় আড়াই কোটির মত মানুষ যারা ভ্রাম্যমাণভাবে চলাফেরা করে, দোকান-পাট, কল-কারখানায়, লঞ্চ-স্টিমারে কাজ করে তারা টিকার আওতায় আসছে না। এ কারণে সরকার সিদ্ধান্ত নিয়েছে, এখন থেকে ভ্রাম্যমাণ মানুষদের জনসনের টিকা দেয়া হবে। এর কারণ, জনসনের টিকা মাত্র এক ডোজ দিলেই চলে, ২য় ডোজ দরকার হয় না।
আজ রাজধানীর বিসিপিএস প্রাঙ্গণে কোভিড-১৯ এর বর্তমান সার্বিক পরিস্থিতি ও ভ্যাকসিন কার্যক্রম সংক্রান্ত বিষয় নিয়ে প্রেস ব্রিফিংকালে এসব কথা বলেন স্বাস্থ্যমন্ত্রী জাহিদ মালেক।
ব্রিফিংকালে স্বাস্থ্যমন্ত্রী আরো জানান, বুস্টার ডোজ ৫০ বছরের ঊর্দ্ধে সকল নাগরিককে প্রদানের সুযোগ দেয়া হয়েছিল। কিন্তু বুস্টার ডোজ গ্রহণে সেরকম সাড়া পাওয়া যাচ্ছে না। এজন্য এখন থেকে ৪০ বছরেরে ঊর্ধ্বে সবাই বুস্টার ডোজ গ্রহণ করতে পারবে। একই সাথে ১২ বছরের ঊর্দ্ধে স্কুলগামী বা অন্যান্য সকল শিশুকেও ভ্যাকসিন প্রদান করা হবে। 
এই মুহূর্তে সরকারের হাতে আরো প্রায় ৯ কোটি ডোজ ভ্যাকসিন রয়েছে। একারণে ১২ বছরের ঊর্দ্ধে সবাইকে ভ্যাকসিন দিলেও ভ্যাকসিন শেষ হবে না বলে জানান স্বাস্থ্যমন্ত্রী। ওমিক্রনে আক্রান্ত ব্যক্তিকে ১৪ দিনের পরিবর্তে ১০ দিন আইসোলেশনে রাখতে হবে বলেও মন্ত্রী এসময় উল্লেখ করেন। 
তিনি বলেন, এই মুহূর্তে বিশ্বব্যাপি করোনা আক্রান্তের হার লক্ষ লক্ষ। পার্শ্ববর্তী দেশেই সংক্রমণ ও মৃত্যু বেড়ে গেছে। অথচ আমরা মাস্ক না পড়ে, স্বাস্থ্যবিধি না মেনে যত্রতত্র চলাফেরা করছি। তিনি বলেন, স্কুল-কলেজ বন্ধ রাখা হয়েছে। অথচ শিশুদের নিয়ে ঘুরতে যাওয়া হচ্ছে। এটা ঠিক না। জনগণকে স্বাস্থ্য সচেতনতায় এগিয়ে আসতে হবে।  
স্বাস্থ্য সেবা বিভাগের সিনিয়র সচিব লোকমান হোসেন মিয়া, স্বাস্থ্য অধিদপ্তরের মহাপরিচালক অধ্যাপক ডা. আবুল বাশার মোহাম্মদ খুরশীদ আলম এসময় উপস্থিত ছিলেন।
#

মাইদুল/অনসূয়া/পরীক্ষিৎ/জাহাঙ্গীর/আসমা/২০২২/১৬৩০ ঘণ্টা
তথ্যবিবরণী










              নম্বর : ৩৪৯

পরিবেশ, বন ও জলবায়ু পরিবর্তন মন্ত্রীর বেয়াই এর মৃত্যুতে পরিবেশমন্ত্রীর শোক

ঢাকা, ১৬ মাঘ (৩০ জানুয়ারি):

সুনামগঞ্জ জেলার ছাতক উপজেলার জাহিদপুর গ্রাম নিবাসী লন্ডন প্রবাসী, পরিবেশমন্ত্রীর বেয়াই মোঃ মোশাহিদ আলী এর মৃত্যুতে গভীর শোক প্রকাশ করেছেন পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন।

মন্ত্রী আজ এক শোকবার্তায় জানান, মরহুম মোঃ মোশাহিদ আলী ছিলেন একজন বিশিষ্ট সমাজসেবক এবং শিক্ষানুরাগী। সদালাপী ও সজ্জন মোঃ মোশাহিদ আলী সারাজীবন মানুষের উপকার করে গেছেন। তাঁর মৃত্যু পরিবার ও সমাজের জন্য এক অপূরণীয় ক্ষতি।

মন্ত্রী মরহুমের বিদেহি আত্মার মাগফেরাত কামনা করেন এবং শোকসন্তপ্ত পরিবারের সদস্যদের প্রতি গভীর সমবেদনা জ্ঞাপন করেন।

উল্লেখ্য, মোঃ মোশাহিদ আলী গতকাল লন্ডনে স্থানীয় সময় বিকেল ৫ টায় ইন্তেকাল করেন (ইন্না লিল্লাহি ওয়া ইন্না ইলাইহি রাজিউন)।

#

গোলাপগঞ্জ উপজেলা পরিষদ চেয়ারম্যানের মৃত্যুতে পরিবেশমন্ত্রীর শোক

ঢাকা, ১৬ মাঘ (৩০ জানুয়ারি):

সিলেট জেলার গোলাপগঞ্জ উপজেলা পরিষদের চেয়ারম্যান এবং উপজেলা আওয়ামী লীগের সভাপতি অ্যাডভোকেট ইকবাল আহমদ চৌধুরীর মৃত্যুতে গভীর শোক প্রকাশ করেছেন পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন।

মন্ত্রী আজ এক শোকবার্তায় জানান, গোলাপগঞ্জ উপজেলা আওয়ামী লীগের বর্ষীয়ান রাজনীতিবিদ মরহুম অ্যাডভোকেট ইকবাল আহমদ চৌধুরী বঙ্গবন্ধুর আদর্শের একজন একনিষ্ঠ অনুসারী ছিলেন। তিনি সারাজীবন দল ও জনগণের কল্যাণে নিয়োজিত ছিলেন। উপজেলা পরিষদের চেয়ারম্যান হিসেবে তিনি এলাকার উন্নয়নে অবদান রেখেছেন। স্থানীয় জনগণ ও বাংলাদেশ আওয়ামী লীগ তাঁর শূন্যতা দীর্ঘদিন অনুভব করবে।

মন্ত্রী মরহুমের বিদেহি আত্মার মাগফেরাত কামনা করেন এবং তাঁর শোকসন্তপ্ত পরিবারের সদস্যদের প্রতি গভীর সমবেদনা জানান।

উল্লেখ্য, অ্যাডভোকেট ইকবাল আহমদ চৌধুরী (৯০) গতকাল দিবাগত রাত সাড়ে ১২ টায় সিলেটের এক বেসরকারি হাসপাতালে শেষ নিঃশ্বাস ত্যাগ করেন (ইন্না লিল্লাহি ওয়া ইন্না ইলাইহি রাজিউন)। 

#

নিয়মবহির্ভূত কাঁচাপাট মজুদের বিরুদ্ধে বিশেষ অভিযান 

                                        - বস্ত্র ও পাটমন্ত্রী
ঢাকা, ১৬ মাঘ (৩০ জানুয়ারি) :   
বস্ত্র ও পাটমন্ত্রী গোলাম দস্তগীর গাজী, বীরপ্রতীক বলেছেন, অভ্যন্তরীণ বাজারে প্রয়োজনীয় কাঁচাপাট সরবরাহ নিশ্চিতকরণ এবং পাট ও পাটজাত পণ্য রপ্তানির ধারা বেগবান করার লক্ষ্যে নিয়মবহির্ভূত কাঁচাপাট মজুদের বিরুদ্ধে বিশেষ অভিযান পরিচালনা করবে সরকার।
আজ সচিবালয়ে অফিস কক্ষে বাংলাদেশ জুট এসোসিয়েশন (বিজেএ), বাংলাদেশ জুট মিলস এসোসিয়েশন (বিজেএমএ) ও বাংলাদেশ জুট স্পিনার্স এসোসিয়েশনের (বিজেএমএ) নেতৃবৃন্দের সাথে আলোচনাকালে মন্ত্রী এ কথা বলেন। এসময় বস্ত্র ও পাট মন্ত্রণালয়ের ঊর্ধ্বতন কর্মকর্তাগণ, বিজেএ চেয়ারম্যান শেখ সৈয়দ আলী, বিজেএমএ চেয়ারম্যান মোঃ আবুল হোসেন, বিজেএসএ চেয়ারম্যান সেখ নাসিরউদ্দিনসহ নেতৃবৃন্দ উপস্থিত ছিলেন।
মন্ত্রী বলেন, সম্প্রতি দেশে কাঁচাপাটের সংকটের কারণে পাটকলসমূহ উৎপাদন ঝুঁকিতে পড়েছে। এ অবস্থায় পাট ও পাটজাত পণ্যের রপ্তানি আয়ের ধারা অব্যাহত রাখার জন্য কাঁচাপাটের সরবরাহ নিশ্চিত করতে সরকার কার্যকর ব্যবস্থা গ্রহণ করবে। এজন্য লাইসেন্সবিহীন অসাধু ব্যবসায়ীদের কাঁচাপাট ক্রয়-বিক্রয় ও মজুদ থেকে বিরত রাখা; ভেজাপাট ক্রয়-বিক্রয় রোধ করা; বাজারে কাঁচাপাটের সরবরাহ নিশ্চিত করার জন্য প্রয়োজনীয় ব্যবস্থা নিতে পাট অধিদপ্তরকে নির্দেশ প্রদান করা হয়েছে বলে জানান তিনি। তিনি বলেন, কাঁচাপাটের ডিলার ও আড়তদারগণ এক হাজার মনের বেশি কাঁচাপাট এক মাসের বেশি সময় ধরে মজুদ করতে পারবে না।    
চলতি পাট মৌসুমে লক্ষ্যমাত্রা অনুযায়ী পাট চাষ নিশ্চিতকরণে বীজ সরবরাহ সঠিক রাখতে কার্যকর পদক্ষেপ নেয়া হয়েছে জানিয়ে মন্ত্রী বলেন, মানসম্মত পাটবীজ উৎপাদনে স্বয়ংসম্পূর্ণতা অর্জনে পাঁচ বছরের জন্য কৃষি মন্ত্রণালয় এবং বস্ত্র ও পাট মন্ত্রণালয় যৌথ উদ্যোগে একটি রোডম্যাপ তৈরি করেছে । সবকিছু ঠিক থাকলে ২০২৫ সালের মধ্যে বাংলাদেশ উন্নত পাটবীজ উৎপাদনে স্বনির্ভর হবে। তিনি বলেন, প্রয়োজনীয় পাটবীজ সংগ্রহে আমদানি নির্ভরতা আর থাকবে না। এ পাট মৌসুম থেকে রোডম্যাপ বাস্তবায়ন শুরু হবে। ধাপে ধাপে তা আগামী পাঁচবছরে শতভাগ বাস্তবায়ন করা হবে। 
চলতি অর্থবছরের প্রথম ছয় মাসে পাট ও পাটজাত পণ্য রপ্তানি করে বাংলাদেশ ৬৯৮ মিলিয়ন ডলার আয় করেছে। রপ্তানি আয়ে পাটখাত বর্তমানে চামড়াকে ছাড়িয়ে দ্বিতীয় স্থানে রয়েছে।
#

রূপকল্প ২০৪১ বাস্তবায়নে সরকারি-বেসরকারি খাত এক সাথে কাজ করবে 

                                                        - আইসিটি প্রতিমন্ত্রী
ঢাকা, ১৬ মাঘ (৩০ জানুয়ারি) :   
তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক বলেছেন, ডিজিটাল বাংলাদেশ রূপকল্প বাস্তবায়নে গত ১৩ বছরে আইসিটি পরিবারের সদস্য হিসেবে বেসিস গুরুত্বপূর্ণ ভূমিকা পালন করেছে। তিনি কর্পোরেট ট্যাক্স মওকুফের সময়সীমা ২০৩০ পর্যন্ত বর্ধিতকরণ, কর মওকুফ সনদ প্রক্রিয়া সহজীকরণ, প্রধানমন্ত্রী কর্তৃক আইসিটিকে বর্ষপণ্য হিসেবে ঘোষণা বাস্তবায়নে সুনির্দিষ্ট পরিকল্পনা প্রণয়নসহ রূপকল্প ২০৪১ বাস্তবায়নে সরকারি-বেসরকারি খাত একসাথে কাজ করবে বলে উল্লেখ করেন। 

আজ আগারগাঁওস্থ আইসিটি টাওয়ারে তথ্য ও যোগাযোগ প্রযুক্তি বিভাগের সম্মেলন কক্ষে আয়োজিত ‘সরকারি-বেসরকারি যৌথ উদ্যোগে রূপকল্প ২০৪১ বাস্তবায়ন বিষয়ক আলোচনা সভায় প্রধান অতিথির বক্তব্যে তিনি এসব কথা বলেন। এসময় তথ্য ও যোগাযোগ প্রযুক্তি বিভাগের সিনিয়র সচিব এন এম জিয়াউল আলম, আইসিটি বিভাগ ও এর অধীনস্থ সংস্থার প্রধানগণসহ বেসিসের সভাপতি রাসেল টি আহমেদ এবং বেসিসের অন্যান্য নেতৃবৃন্দ উপস্থিত ছিলেন। 

আইসিটি প্রতিমন্ত্রী বলেন প্রধানমন্ত্রীর দূরদর্শী বিভিন্ন পরিকল্পনা ও ডিজিটাল বাংলাদেশ বাস্তবায়নে সরকারকে প্রয়োজনীয় পলিসি সহায়তা প্রদান করেছে বেসিস।  তথ্যপ্রযুক্তিকে বর্ষপণ্য ঘোষণার মাধ্যমে এই খাতকে বিশেষ গুরুত্ব দেয়া হয়েছে বলে তিনি উল্লেখ করেন। এই সুযোগ ও সম্ভাবনাকে কাজে লাগাতে আইসিটি বিভাগ ও  বেসিস  যৌথ উদ্যোগে কাজ করে দক্ষ মানবসম্পদ তৈরি, নীতিমালা তৈরি ও সংশোধন, প্রযুক্তি ও উদ্ভাবন, বিনিয়োগ এবং সমন্বয় এই পাঁচটি বিষয়ে কাজ করা হবে। সভায় আইসিটি বিভাগ ও বেসিস সম্মিলিতভাবে উল্লেখিত পাঁচটি বিষয়ে কাজ করার জন্য একমত পোষণ করে।  
সভা শেষে সাংবাদিকদের পলক জানান, এবার ইন্ডাস্ট্রি-গভর্নমেন্ট এবং একাডেমিয়ার সম্মিলিত উদ্যোগে দক্ষ মানসম্পদ উন্নয়নে ব্লেন্ডেড লার্নিং চালু করবে আইসিটি বিভাগ। এজন্য আইসিটি বিভাগের মহাপরিচালক রেজাউল মাকছুদ জাহেদীকে আহ্বায়ক করে বেসিস এবং আইসিটি বিভাগ মিলে ইস্যু ভিত্তিক বেশ কয়েকটি ওয়ার্কিং গ্রুপ করা হয়েছে। এক্ষেত্রে বেসিস পরিচালক আবু দাউদ খানকে মুখ্য সমন্বয়কের দায়িত্ব দিয়ে প্রয়োজনীয় মন্ত্রণালয় ও বিভাগের মধ্যে সমন্বয় করে দক্ষ মানবসম্পদ গড়ে তোলা হবে। এছাড়াও চতুর্থ শিল্পবিপ্লবের চ্যালেঞ্জ মোকাবিলায় প্রয়োজনীয় প্রযুক্তি উদ্ভাবন ও বিনিয়োগ নিয়েও আলোচনা হয় বৈঠকে।
#

অনিয়ম ও দূর্নীতি করার আশায় পিডি হবেন না
              -কৃষিমন্ত্রী
 
ঢাকা, ১৬ মাঘ (৩০ জানুয়ারি):

প্রকল্প পরিচালক (পিডি) হওয়ার জন্য তদবির না করার আহ্বান জানিয়ে কৃষিমন্ত্রী ও আওয়ামী লীগের প্রেসিডিয়াম সদস্য ড.  মো: আব্দুর রাজ্জাক বলেছেন, পেশাগত দক্ষতা, যোগ্যতা, নেতৃত্ব ও ব্যবস্থাপনার সামর্থ্যসহ নানা দিক বিবেচনা করে প্রকল্প পরিচালক নিয়োগ দেয়া হয়। পিডি হয়ে অনিয়ম দুর্নীতি করে অনৈতিক সুযোগসুবিধা নেবেন ও পাবেন- এই আশায় তদবির করে পিডি হবেন না। আর যারা পিডি হয়েছেন, তাদেরকে অত্যন্ত স্বচ্ছতার সাথে প্রকল্পের অর্থ ব্যয় করতে হবে। সততা, নিষ্ঠা ও সতর্কতার সাথে কাজ করতে হবে। এসময় সরেজমিনে কঠোরভাবে প্রকল্পের কাজ তদারকি করতে মন্ত্রণালয়ের কর্মকর্তাদের নির্দেশ দেন কৃষিমন্ত্রী।
 
আজ সচিবালয়ে কৃষি মন্ত্রণালয়ের সম্মেলন কক্ষে বার্ষিক উন্নয়ন কর্মসূচির (এডিপি) বাস্তবায়ন অগ্রগতি পর্যালোচনা সভায় মন্ত্রী এসব কথা বলেন।

যেকোন মূল্যে চালের উৎপাদন বাড়াতে বিজ্ঞানী, সম্প্রসারণকর্মী ও কর্মকর্তাদের প্রতি আহ্বান জানিয়ে মন্ত্রী বলেন, রেকর্ড উৎপাদন ও সর্বকালের সর্বোচ্চ সরকারি মজুদ থাকার পরও দেশে চালের দাম নিয়ন্ত্রণ করা যাচ্ছে না। চাল আমাদের প্রধান খাদ্য। যেকোন মূল্যে চালের উৎপাদন বাড়াতে হবে। এ অবস্থায়, হাওর, উপকূলসহ প্রতিকূল এলাকায় ধানের চাষ সম্প্রসারণ এবং নতুন উদ্ভাবিত উচ্চফলন জাতগুলোকে দ্রুত মাঠে নিয়ে যেতে হবে। এক্ষেত্রে বিজ্ঞানী, সম্প্রসারণকর্মীসহ সকল কর্মকর্তাদের সমন্বিত ও নিবিড়ভাবে কাজ করতে হবে।

  
সভায় জানানো হয়, চলমান অর্থবছরে কৃষি মন্ত্রণালয়ের বাস্তবায়নাধীন প্রকল্পের সংখ্যা ৭১টি। মোট বরাদ্দ ২ হাজার ৯২৮ কোটি টাকা। ডিসেম্বর ২০২১ পর্যন্ত বাস্তবায়ন অগ্রগতি হয়েছে প্রায় ৩২%, যা জাতীয় গড় অগ্রগতিরে চেয়ে ৮% বেশি। 
 
সভায় মন্ত্রণালয়ের ঊর্ধ্বতন কর্মকর্তাগণ, সংস্থাপ্রধান ও প্রকল্প পরিচালকবৃন্দ উপস্থিত ছিলেন। 

